
ABSTRAK 

Alat Bahan Bantu Mengajar (ABBM) dibangunkan untuk membantu guru 

meningkatkan keberkesanan proses pengajaran dan pembelajaran (PdPc) ke arah 

memupuk minat murid merujuk topik yang diajar. Kajian ini bertujuan 

membangunkan modul pengajaran sebagai ABBM ke arah meningkatkan 

penguasaan kemahiran bahasa Melayu murid sekolah rendah.  Modul ini 

dibangunkan merujuk Kurikulum Standard Sekolah Rendah (KSSR) 2017 dan  

model reka bentuk ADDIE, mengandungi pengisian ABBM yang dipakejkan dalam 

bentuk Kit Pengajaran supaya mudah diakses dan digunapakai.  Kaedah penyelidikan 

yang digunakan dalam kajian ini adalah gabungan kedua-dua kaedah iaitu kualitatif dan 

kuantitatif bagi tujuan pembangunan Modul Kit SMART dan pengujiannya. Bagi 

mendapatkan kesahan, kebolehpercayaan dan kebolehgunaan modul, kajian ini telah 

melibatkan lima orang pakar bidang. Pemilihan sampel secara persampelan bertujuan 

daripada sebuah sekolah rendah terdiri daripada 2 orang guru dan 95 orang murid 

Tahun 4.  Data secara kuantitatif telah dianalisis menggunakan perisian SPSS versi 

21 dan instrumen set pra-ujian dan pasca-ujian bagi mengukur tahap penguasaan 

kemahiran bahasa dan kognitif murid. Dapatan kajian menunjukkan peningkatan 

pencapaian kemahiran bertutur (berkomunikasi): dari 2.62% hingga 4.06%, 

mendengar: 1.83% hingga 4.43%, membaca: 2.34% hingga 3.55% dan menulis: 

2.00% hingga 4.02%. Berdasarkan keputusan analisis empat kemahiran bahasa 

tersebut, kajian mendapati terdapat kesan yang signifikan terhadap tahap penguasaan 

kemahiran bahasa dalam kalangan murid, terutamanya bagi kumpulan rawatan. Hasil 

kajian menunjukkan bahawa penggunaan Modul Pengajaran membantu guru 

mengaplikasi pembelajaran dan pengajaran abad ke-21 dengan berkesan, 

mewujudkan kesan positif terhadap amalan pedagogi guru berpusatkan murid, 

berpusatkan bahan serta menggalakkan murid berinteraksi secara aktif. Oleh itu 

keberkesanan modul pengajaran dapat dilihat melalui peningkatan pencapaian bahasa 

dan penguasaan kemahiran berbahasa murid Tahun 4.  Diharapkan Modul Kit 

SMART ini dilaksanakan secara berterusan dalam proses pengajaran dan 

pembelajaran Bahasa Melayu ke arah melahirkan insan berketerampilan berbahasa. 

ABSTRACT 

Teaching Aids (ABBM) have been developed to help teachers improve the 

effectiveness of the teaching and learning process (PdPc) especially in fostering 

pupils' interest in the topics being taught. This study aims to develop a teaching 

module as ABBM towards improving the mastery of Malay language skills of 

primary school pupils. This module was developed with reference to the Primary 

School Standard Curriculum (KSSR) 2017 and the ADDIE design model. It contains 

ABBM content packaged in the form of a Teaching Kit which makes it easy to 

access and use. The research methodology used in this study is a combination of both 

qualitative and quantitative methods for the purpose of developing the SMART Kit 

Module and testing it. In order to attain the validity, reliability and usability of the 

module, this study has involved five experts in this specific field. The sample is 

chosen by purposive sampling from a primary school consisting of 2 teachers and 95 

Year 4 pupils. Quantitative data is collected through a set of pre-test and post-test 

instruments set to measure the level of mastery of the pupils' language and cognitive 

skills, and analyzed using SPSS version 21 software . The findings of this study 

show the achievement as follow: speaking (communication) skills 2.62% to 4.06% 

listening: 1.83% to 4.43%, reading: 2.34% to 3.55% and 2.00% to 4.02% are 

recorded for writing skills: . Based on the results of the analysis of the four language 

skills, the study found that there is a significant effect on the level of mastery of 

language skills among students, especially for the treatment group. The results of the 

study show that the use of the Teaching Module helps teachers apply 21st century 

learning and teaching effectively, showing and creating positive effects on the 

teacher's pedagogical which are essential for the active learning process. Teachers 

can strengthen pupil-centered, material-centered pedagogic practices and encourage 

pupils to interact actively. Therefore, the effectiveness of the teaching module can be 

seen through the improvement of language achievement and mastery of language 

skills of Year 4 students.  It is hoped that this SMART Kit Module will be 

implemented continuously in the process of teaching and learning Malay towards 

producing people with language skills. 

BAB 1  

PENDAHULUAN 

1.1 Pengenalan 

Pembelajaran abad ke 21 merupakan sebuah fenomena pendidikan paling trending di 

Malaysia pada hari ini.  Pelaksanaan pengajaran dan pembelajaran abad ke-21 (PAK 

21) secara berperingkat-peringkat bermula daripada penyediaan keperluan fizikal 

bilik darjah abad 21 hingga mencapai proses pelaksanaannya.  Menurut Berry (2011) 

seorang pengasas PAK 21 ada menyatakan bahawa pembelajaran abad ke-21 adalah 

“Pembelajaran yang memerlukan pelajar menguasai isi kandungan sambil 

menghasilkan, mensintesis (penyatuan atau pengabungan) dan menilai maklumat 

daripada pelbagai mata pelajaran dan sumber- sumber yang luas dengan memahami 

dan menghormati budaya yang berbeza.  Mereka diharapkan dapat mencipta, 

berkomunikasi, bekerjasama serta celik digital selain mempunyai tanggungjawab 

sivik”.  Situasi sedemikian menjadi satu tuntutan masa kini dalam membina generasi 

yang bersedia berhadapan cabaran global di masa akan datang. 

Merujuk Kurikulum Standard Sekolah Rendah (KSSR) yang digubal bermula 

2017, membolehkan murid berketerampilan dalam berbahasa, boleh berkomunikasi 

untuk memenuhi keperluan diri, memperoleh pengetahuan, ilmu, kemahiran, 

maklumat, nilai dan idea serta hubungan sosial dalam kehidupan harian.  Kurikulum 

ini ditambah baik dengan elemen-elemen PAK 21 sebagai teras pembelajaran yang 

diterjemahkan melalui aktiviti 4C ialah Communication (Komunikasi), 

Collaboration (Kolaborasi), Creativity (Kreativiti) dan Critical Thinking (pemikiran 

kritis) yang berfungsi mendorong murid semakin aktif dalam pembelajaran seharian 

serta digalakkan menggunakan teknologi terkini.  

Konsep strategi PAK 21 adalah pembelajaran yang berpusatkan kepada 

murid, berpusatkan bahan dan aktiviti yang menekan pembelajaran secara 

kolaboratif, penyelesaian masalah, berasaskan projek, inkuiri dan koperatif serta 

pembelajaran secara kontekstual (Kementerian Pendidikan Malaysia, 2015).  Situasi 

ini selaras dengan pandangan Magno (2013) menyatakan bahawa peranan guru 

adalah memperkembang kemahiran berfikir aras tinggi (KBAT), menggunakan 

sumber pengajaran dan pembelajaran, meningkatkan etika, mentafsir dan menilai 

pencapaian murid serta membina hubungan dengan pemegang polisi pendidikan. 

Seterusnya dilihat daripada hasrat utama PAK 21 adalah melahirkan murid 

yang bersikap lebih matang dalam cara berfikir bagi menyelesaikan masalah, untuk 

mendapat maklumat dan idea daripada guru, bersama rakan atau sumber-sumber lain 

yang amat berguna seterusnya membolehkan murid lebih bersifat critical thinking 

dalam apa jua keadaan.  Hasrat ini bertepatan dengan Kementerian Pendidikan 

Malaysia (2013) telah menggariskan enam aspirasi murid iaitu berpengetahuan, 

kemahiran berfikir, kemahiran memimpin, kemahiran dwi-bahasa, etika dan 

kerohanian serta identiti nasional.  Umpamanya dalam proses pembelajaran PAK 21 

aspek kemahiran dwibahasa, murid diajar bijak berkomunikasi, menjana idea baharu 

bagi menjamin murid dapat berkomunikasi secara mampan.  Usaha ini bertujuan 

untuk mencapai matlamat PAK 21 iaitu mewujudkan masyarakat yang inovatif dan 

kreatif, berdaya saing dan juga bersedia menghadapi cabaran dalam era pendidikan 

moden (Baharuddin et al., 2015). 

Selaras dengan PdPc berpusatkan bahan, penggunaan bahan atau alat bahan 

bantu mengajar (ABBM) dalam pengajaran adalah bergantung kepada inovasi dan 

kreativiti seseorang guru.  Seorang guru yang berjiwa inovatif berupaya untuk 

menghasilkan sebuah bahan pengajaran yang efektif (berkesan) dan menarik serta 

mempunyai elemen yang mampu menarik minat murid untuk mengikuti pelajaran 

yang disampaikan.  Contohnya penggunaan bahan pengajaran yang berwarna warni, 

audio-visual yang jelas mampu menarik minat murid sekolah rendah untuk 

menggunakan bahan tersebut.  Selain itu, fungsi penggunaan ABBM dapat 

membantu guru-guru Bahasa Melayu menerangkan sesuatu perkara dan konsep isi 

kandungan pembelajaran dengan lebih tepat berbanding penerangan secara lisan 

(Azman,Azli et al., 2014).  Murid dapat mengingat melalui penggunaan bahan bantu 

mengajar yang melibatkan gambar dan visual (M. Abdullah et al., 2015). 

1.2 Latar belakang Masalah 

Penguasaan dan kecekapan kemahiran berbahasa merupakan matlamat pengajaran 

bahasa di sekolah.  Bagi mencapai penguasaan bahasa pada tahap yang paling tinggi 

guru harus memberi penekanan yang sama rata terhadap tiga kemahiran bahasa, iaitu 

mendengar dan bertutur (lisan), membaca dan menulis.  Walau bagaimanapun masih 

terdapat sebilangan besar murid di sekolah rendah tidak menguasai tiga kemahiran 

berbahasa dengan baik, akhirnya menjejaskan prestasi pencapaian peperiksaan 

mereka.  Pernyataan kelemahan murid menguasai  kemahiran berbahasa dapat dilihat 

dalam kajian Jalaluddin, Kasdan & Ahmad (2010) ada menyatakan bahawa  

penguasaan kemahiran bertutur murid di sekolah rendah yang agak lemah dan kurang 

memuaskan seterusnya memberikan kesan kemahiran berbahasa yang lain.  

 Seterusnya, pentaksiran lisan berasaskan sekolah (PLBS) dilaksanakan 

bertujuan mengukur tahap penguasaan Bahasa Melayu bagi meningkatkan ilmu, 

kemahiran, dan kompetensi seseorang murid.  Pentaksiran ini dilakukan untuk 

membantu dan memantapkan kemahiran berkomunikasi murid (Rahman & Kiram, 

2015).  Berdasarkan kajian-kajian sebelum ini, kelemahan penguasaan bahasa dilihat 

daripada kaedah pengajaran guru.  Kaedah pengajaran konvensional seperti chalk 

and talk masih meluas digunakan seperti yang dinyatakan oleh Abdullah, Zaini, Ab 

Latif, Ihsan, Ku Azizan, Wan Ngah, Mansor & Naqibah (2018).  Peranan guru dalam 

pengajaran dapat dilihat pernyataan dalam kajian Carlgen (2013) iaitu guru menjadi 

faktor menyumbang kepada kelemahan murid dalam menguasai kemahiran seperti 

komunikasi, pemikiran kritikal dan penyelesaian masalah. Kelemahan ini dapat 

diatasi sekiranya guru dapat memotivasikan murid berinteraksi dan berkomunikasi 

secara berkesan.   

 Oleh itu, dapat dirumuskan bahawa kelemahan penguasaan kemahiran 

berbahasa adalah bermula dengan penguasaan tatabahasa yang baik dapat membantu 

murid menghasilkan penulisan yang kreatif dan berkualiti (Kementerian Pendidikan 

Malaysia, 2017).   Kelemahan murid menguasai kemahiran Bahasa Melayu dapat di 

rujuk keputusan Ujian Penilaian Sekolah Rendah (UPSR) Bahasa Melayu daerah 

Batu Pahat bagi tahun 2017 dan 2018.  Pencapaian keputusan calon UPSR SK 

Senggarang bagi Bahasa Melayu Pemahaman dijelaskan dalam Jadual 1.1; 

Jadual 1.1: Pencapaian Calon UPSR Bahasa Melayu Pemahaman SK Senggarang 

(Unit Peperiksaan, Pejabat Pendidikan Daerah Batu Pahat, 2017) 

 

Tahun  Gred  Jumlah Gred 

 A B A+B 

2017 12 calon (13.48%) 38 calon (42.70%)  50 calon (56.18%) 

2018 23 (23.96%) 32 calon (33.33%) 55 calon (57.29%) 

 

Pencapaian keseluruhan mata pelajaran Bahasa Melayu Pemahaman, murid 

yang memperoleh gred A dan B iaitu 56.18% (2017) dan 57.29% (2018), pencapaian 

ini masih di tahap sederhana.  Pencapaian ini wujud mungkin disebabkan sikap 

murid atau pelaksanaan Kurikulum Baru Sekolah Rendah (KBSR) di mana murid 

diterapkan dengan pembelajaran berasaskan 3 M (Membaca, Menulis, Mengingat).  

Kelemahan KBSR adalah murid tidak dibenarkan bercakap semasa proses PdPc 

menyebabkan murid pasif, tidak fokus dalam bilik darjah, murid jadi malas, hanya 

menunggu sahaja maklumat disuap ke dalam minda mereka dikenali dengan istilah 

spoon feeding.  Akhirnya wujud murid yang tiada berdaya saing (Abdullah & Daud, 

2018).   

Berdasarkan kajian-kajian terdahulu pentingnya usaha untuk meningkat 

penguasaan Bahasa Melayu di peringkat sekolah rendah dapat dilihat daripada 

pernyataan berikut.  Kegagalan Program KIA2M (Kelas Intervensi Awalan 

Membaca dan Menulis), diikuti Program Literasi dan Numerasi (LINUS) yang telah 

dicadangkan oleh YAB. Timbalan Perdana Menteri merangkap Menteri Pelajaran 

pada 15 Januari 2010. Program-program tersebut secara dasarnya memberi 

penekanan kepada literasi Bahasa Melayu, iaitu lisan, bacaan dan tulisan serta 

ditambah dengan kemahiran asas kiraan serta memahami idea matematik yang 

mudah berpandukan modul khas iaitu Modul LINUS.  Oleh itu diharapkan kegagalan 

program tersebut dapat diperbaiki dengan merancang aktiviti pengajaran yang 

menarik dan kondusif oleh guru.  

Selain itu, suasana pembelajaran yang selesa dan dorongan daripada guru 

melalui penggunaan alat bahan bantu mengajar (ABBM) agar dapat mewujudkan 

motivasi dan menanamkan minat murid agar terus belajar.  Contohnya, penyediaan 

bahan yang bersesuaian dengan kebolehan dan penguasaan membaca murid dapat 

menjadikan suasana aktiviti membaca menjadi berkesan dan bermakna kepada murid 

(Jamian, 2011).  Seterusnya diikuti aspek kualiti pengajaran dan pembelajaran yang 

dijalankan oleh guru meliputi prinsip, teknik dan proses pengajaran.  Pembelajaran 

murid perlu dijalankan secara bermakna melalui pendekatan learning by doing di 

mana murid dirangsang berfikir dan membina kefahaman mereka (Ariffin & Yunus, 

2017).  Pernyataan ini diambilkira daripada pandangan Salehudin, Hassan, dan 

Hamid (2015) di mana proses pengajaran dan pembelajaran yang sistematik, menarik 

dan sesuai mampu menggerakkan murid untuk melibatkan diri secara aktif serta 

mengekalkan motivasi mereka sepanjang pembelajaran berlangsung.    

Oleh itu, situasi ini menggambarkan perkembangan bahasa kanak-kanak akan 

bermula dengan kemahiran mendengar dan bertutur (lisan) diikuti dengan membaca 

dan akhirnya menulis.  Akhirnya, usaha memartabatkan Bahasa Melayu hanya boleh 

dicapai jika setiap individu menguasai kemahiran mendengar, bertutur, membaca dan 

menulis dengan baik (Nahar & Abd.Rahman, 2018).  Menurut kajian Rahman dan 

Kiram (2015), kemahiran mendengar merupakan satu proses penerimaan yang sangat 

penting dan perlu untuk dipelajari secara mendalam semasa sesi pembelajaran 

berlaku. Buktinya, tahap penguasaan kemahiran berbahasa murid menggunakan 

bahasa Melayu di Malaysia masih lemah dan kurang memuaskan (Abd Rahman & 

Fadzilah (2018); Mahamod et al., 2016).   

Selain itu, kelemahan murid dalam pencapaian UPSR menuntut guru 

mempelbagaikan strategi PdPc dan mengaplikasikannya dalam pembelajaran 

termasuk kemahiran mendengar dan bertutur (lisan), membaca dan menulis, 

terutamanya untuk menghadapi peperiksaan (Mahamod, 2015).  Kenyataan ini selari 

dengan pandangan kajian Ali & Othman (2018) yang menyatakan masalah 

tatabahasa dan kosa kata yang terhad menyebabkan murid tidak dapat menghuraikan 

idea dengan baik bahkan menggunakan perkataan daripada bahasa ibunda untuk 

melahirkan idea dalam kemahiran berbahasa dan penulisan.  Tambahan pula terdapat 

suara golonngan pendidik yang seringkali berhadapan dengan cabaran murid yang 

tidak berminat mempelajari Bahasa Melayu.  

Oleh yang demikian kajian ini dijalankan bertujuan memperkenalkan satu 

kaedah PdPc berorientasikan elemen-elemen PAK 21 ke arah meningkatkan 

penguasaan bahasa murid sekolah rendah menggunakan modul pengajaran.  Modul 

pengajaran ini mengandungi pelbagai alat bahan bantu mengajar (ABBM) selaras 

dengan perkembangan inovasi pendidikan masa kini.  Adalah diharapkan modul ini 

dapat merangsang minda murid berkomunikasi, berkolaboratif, menjana idea ke arah 

pemikiran kritis dan kreatif, dapat membuat keputusan seterusnya dapat 

menyelesaikan masalah berdasarkan bahan rangsangan yang disediakan dalam 

modul. Pengaplikasian modul ini diharapkan hasil pembelajaran bertepatan dengan 

matlamat PAK 21, murid menguasai kemahiran berbahasa tidak seharusnya 

mencapai proses pertuturan yang baik sahaja tetapi merangkumi penguasaan 

pengetahuan dan kecekapan berbahasa dalam struktur yang standard. 

 

1.3 Pernyataan Masalah 

Tahap penguasaan kemahiran berbahasa murid menggunakan bahasa Melayu di 

Malaysia masih lemah dan kurang memuaskan merujuk hasil kajian oleh Abd 

Rahman & Fadzilah (2018).  Permasalahan ini berlaku adalah disebabkan kaedah 

pengajaran konvensional yang masih meluas digunakan (Abdullah et al., 2018).  

Diikuti, kelemahan murid dalam penguasaan berbahasa berpunca gagalnya guru 

memotivasi murid berinteraksi dan berkomunikasi secara berkesan (Roth et al., 

2020). 

Kelemahan penguasaan bahasa ini seterusnya dapat dilihat daripada 

pandangan Layang & Jamaludin (2018) dan Hushaini, Osman, & Sarudin (2020) ada 

menyatakan bahawa guru bermasalah dalam mengamalkan pengajaran yang berkesan 

dalam pengajaran literasi bahasa.  Umpamanya, aspek penyampaian isi pelajaran 

dalam proses PdPc seharusnya diatasi melalui pelbagai aktiviti yang relevan, tidak 

seperti guru pada era sebelum ini tertumpu sebagai penyampai ilmu sahaja.  Oleh itu 

sebaiknya peranan guru lebih inovatif, kreatif dan efektif dalam penyampaiannya 

serta memikirkan pendekatan baru untuk mengadaptasikan amalan mereka.  

Kekurangan keberkesanan kaedah pengajaran, membuktikan kemahiran lisan 

merupakan kemahiran berbahasa yang mempunyai tahap penguasaan yang agak 

rendah menurut pandangan (Jamian et al., 2013).  

Kelemahan penguasaan kemahiran berbahasa dapat dikesan daripada 

pertuturan murid.  Umpamanya, jika diberi peluang memberi pendapat, suara yang 

dilontarkan tersekat-sekat dengan idea yang terbatas.  Oleh itu pengkaji bersetuju 

dengan pandangan Taib & Hamid (2014) kaedah pengajaran perancahan dapat 

membantu proses pembelajaran kemahiran berbahasa murid.  Kaedah perancahan 

menggunakan teknik akronim SMART membolehkan murid mengembangkan idea 

dengan lebih tersusun, jelas dan menarik.  Dalam kajian ini pengkaji menghasilkan 

ABBM yang disusun sebagai Modul Kit SMART (S=story/ bercerita), M= mesej/ 

maklumat, A= amalan/ idea, R= ramalan/ pridection, T= task / bahan rangsangan).  

Oleh itu pengkaji berhasrat membangunkan Modul Kit SMART yang mengandungi 

pelbagai bentuk alat bahan bantu mengajar (ABBM) sebagai bahan rangsangan 

dalam aktiviti PdPc dengan menggabung teknik-teknik penyoalan ke arah 

meningkatkan penguasaan bahasa dan kemahiran berbahasa Melayu murid Tahun 4. 

 

1.4 Objektif Kajian 

Kajian ini dijalankan untuk mewujudkan pedagogi berkesan melalui penerapan 

kaedah pengajaran dan pembelajaran kemahiran bahasa Melayu.  Fokus utama 

seperti berikut: 

 

i. Meneroka elemen-elemen penghasilan modul sebagai ABBM dalam 

pengajaran Bahasa Melayu murid Tahun 4. 

ii. Membangunkan modul sebagai ABBM dalam pengajaran Bahasa Melayu 

murid Tahun 4. 

iii. Menentukan pembangunan modul sebagai ABBM dalam pengajaran Bahasa 

Melayu murid Tahun 4. 

iv. Menilai tahap penguasaan murid dari aspek kemahiran Bahasa Melayu murid 

Tahun 4. 

v. Mengenalpasti tahap penguasaan kemahiran Bahasa Melayu murid Tahun 4. 

vi. Menilai tahap peningkatan penguasaan murid terhadap kemahiran B.Melayu 

Tahun 4. 

 

1.5 Persoalan Kajian 

Dalam kajian ini, penyelidik mengupas persoalan-persoalan yang berhubung kait 

dengan kajian terhadap kebolehgunaan dan keberkesanan Modul Kit SMART dalam 

pelaksanaan PdPc PAK 21.  Secara khusus kajian ini dilaksanakan bagi menjawab 

beberapa persoalan kajian dikemukakan seperti berikut: 

 

i. Apakah elemen-elemen penghasilan modul sebagai ABBM dalam pengajaran  

Bahasa Melayu murid Tahun 4? 

ii. Apakah elemen-elemen pembangunan modul sebagai ABBM dalam 

pengajaran Bahasa Melayu murid Tahun 4? 

iii. Adakah modul yang dibangunkan dapat digunapakai sebagai ABBM 

pengajaran Bahasa Melayu murid Tahun 4? 

iv. Apakah tahap penguasaan dalam aspek kemahiran Bahasa Melayu murid 

Tahun 4? 

v. Apakah tahap peningkatan penguasaan terhadap kemahiran Bahasa Melayu 

murid Tahun 4? 

vi. Apakah keberkesanan Modul Kit SMART bagi mata pelajaran Bahasa 

Melayu berdasarkan tahap pencapaian ujian kemahiran Bahasa Melayu? 

 

1.6 Hipotesis Kajian 

Berdasarkan persoalan kajian di atas, beberapa hipotesis nol telah dibentuk untuk 

diuji, iaitu: 

 

Ho = Tidak terdapat perbezaan yang signifikan hasil ujian -pra  kemahiran Bahasa  

Melayu bagi kumpulan kawalan dan rawatan. 

 

Ho = Tidak terdapat perbezaan yang signifikan hasil ujian pasca  kemahiran Bahasa 

Melayu bagi kumpulan kawalan dan rawatan 

 

Ho = Penggunaan modul pengajaran adalah tidak berkesan jika tiada perbezaan yang 

signifikan hasil bagi ujian pra dan pasca kemahiran bahasa terhadap kumpulan 

kawalan dan rawatan 

 

Ho = Tidak terdapat perbezaan yang signifikan tahap penguasaan kemahiran bahasa 

bagi kumpulan kawalan dan rawatan 

 

Ho = Penggunaan modul pengajaran adalah tidak berkesan jika tiada  perbezaan yang 

signifikan bagi tahap penguasaan empat kemahiran bahasa terhadap kumpulan 

kawalan dan rawatan. 

1.7 Kepentingan Kajian 

Penggunaan modul pengajaran dilihat sebagai alternatif kepada strategi pengajaran 

dan pembelajaran yang sedia ada di bilik darjah.  Melalui kajian ini, penggunaan 

modul diharapkan dapat memudahkan guru mengaplikasikan elemen-elemen PAK21 

dalam proses PdPc bagi meningkatkan kemahiran penguasaan bahasa Melayu murid 

sekolah rendah.  Hasil kajian ini diharap dapat membantu semua pihak seperti murid, 

guru, pegawai akademik dalam meningkatkan kualiti proses PdPc iaitu; 

 

i. Meningkatkan pengetahuan dan pemahaman konsep bagi warga pendidik 

mengenai keperluan dalam mewarnakan pedagogi Malaysia. 

ii. Membantu guru mengaplikasi kaedah penerapan kemahiran berbahasa dalam 

proses PdPc PAK21 di sekolah rendah. 

iii. Membantu guru menggunakan pendekatan PAK21 bagi mewujudkan proses 

PdPc yang menarik dan lebih kontruktif di sekolah rendah. 

iv. Membina jaringan kerjasama antara penyelidik, pihak sekolah dan Pejabat 

Pendidikan Daerah. 

 

1.8 Skop Kajian 

Kajian ini memfokuskan kepada keberkesanan pembelajaran berdasarkan modul 

pengajaran Bahasa Melayu atau Modul Kit SMART yang merangkumi topik 

Kebersihan, Kesihatan dan Keselamatan.  Kajian ini melibatkan murid Tahun 4 yang 

mempelajari mata pelajaran Bahasa Melayu sebagai responden.  Aspek kemahiran 

kognitif murid terhadap topik di atas diukur untuk mengkaji perbezaan pembelajaran 

menggunakan modul pengajaran (Modul Kit SMART) dengan pembelajaran tanpa 

menggunakan modul pengajaran iaitu Pengajaran Tradisional.  Bagi menguji aspek 

kemahiran kognitif, murid diuji dengan pra-ujian dan pasca-ujian.  Penilaian 

penguasaan kecekapan kemahiran berbahasa pengkaji menilai melalui pendekatan 

PAK 21 merujuk pelbagai aktiviti yang dimuatkan ke dalam modul.  Manakala 

penilaian terhadap keberkesanan Modul PAK 21, kaedah soal selidik telah digunakan 

untuk mendapatkan maklumbalas daripada murid dan guru.  Instrumen soalan ujian 

dan soal selidik telah digubal bagi mengumpul data yang diperlukan untuk kajian ini. 

